Месяца ноемврия в 8-й день.


Собор святаго Архистратига Божия Михаила и прочих Небесных Сил Безплотных.


На велицей вечерни.


На Господи, воззвах: стихиры на 8, глас 4.


Подобен: Яко добля:


Трисолнечнаго Божества предстатель светлейший, Михаиле, являяся, Архистратиже, С Горними силами зовеши, радуяся: Свят еси, Отче, свят еси, Собезначальное Слово, свят еси, и Святый Душе, Едина Слава, Едино Царство и Естество, Едино Божество и Сила.





И вид Твой огнен, и доброта чудна, Михаиле первоангеле, невещественным бо естеством преходиши концы, исполняя повеления всех Творца, силен, в крепости твоей познаваемь и источник исцелений храм твой соделовая, званием твоим святым почитаемый.





Творяй Ангелы Твоя, якоже писася, духи и служащия Тебе пламень огненный, посреде чинов первенствующа показал еси, Господи, Твоих Архангельских Михаила Архистратига, Твоим мановением повинующася, Спасе, и песнь трисвятую со страхом возглашающа славе Твоей.





Ины стихиры, глас 4.


Подобен: Дал еси знамение:


Ум Предвечный свет состави вторый, Гавриила, Тебе причастии Божественными просвещающаго всю вселенную и юже от века открывающаго нам Божественную и великую истинно тайну: во утробе Воплощаемаго Девственней, суща Безтелеснаго и бывша Человека, во еже спасти человека





Престолу предстоя Трисолнечнаго Божества и богатно осияемь Божественными светлостьми, испущаемыми непрестанно оттуду, сущия на земли, радостно ликующия и благохвалящии Тя, страстей мглы избави и просвещением уясни, Гаврииле Архистратиже, молитвенниче о душах наших.





Сокруши свирепства агарянская, на стадо Твое часто находящая, устави раздоры церквей, укроти бурю безмерных искушений, избави бед и обстояний любовию чтущия тя, и под кров твой прибегающия, Гаврииле Архистратиже, молитвенниче о душах наших.


Слава, глас 6. Византиево.


Срадуйтеся нам, вся Ангельская чиноначалия, первостоятель бо ваш и наш предстатель, великий Архистратиг, в днешний день в честнем его храме преславно являяся, освящает. Темже, по долгу воспевающе, тому возопиим: покрый нас кровом крил твоих, величайший Михаиле Архангеле.


И ныне, Богородичен:


Срадуйтеся нам, вся девственных ликостояния, Предстательница бо наша и Ходатаица, и Покров и великое Прибежище в днешний день в честнем Ея и Божественнем храме скорбящия утешает. Темже, по долгу воспевающе Сию, возопиим: покрый ны Божественным предстательством Твои, Пречистая Богородице Владычице.


Посем Свете Тихий: Прокимен дне. И чтения три.


На стиховне стихиры, глас 1.


Подобен: Небесных чинов:


Ангельски в мiре торжествующе, Сущему на престоле славы Богу Седящему возопиим песнь: Свят еси, Отче Небесный, Свят еси, Соприсносущное Слово, Свят еси и Душе Всесвятый.


Стих: Творяй Ангелы Своя духи и слуги Своя пламень огненный.


Небесным первенствуя в дерзновении мнозем, и предстоя Престолу страшному в славе, самовидче неизреченных, спаси ны, Михаиле Архистратиже, сущия в нуждах бед и напастей, молитвами твоими, молимся.


Стих: Хвалите Его вси Ангели Его, хвалите Его вся силы Его.


Безплотных Ангелов первый еси и служитель Божественнаго светозарения онаго, самовидец же и таинник, спаси ны, Михаиле Архистратиже, летно чтущия тя благочестно и поющия Троицу верно.


Слава, и ныне, глас 8.


Яко Чиноначальник и поборник, и Ангелов Началовождь Архистратиже, всякия нужды и скорби, недугов и лютых грехов свободи, верно воспевающия и молящия тя, славне, яве яко невещественен Невещественнаго зря, и неприступным светом Владычния славы осияемь: Той бо человеколюбно плоть нас ради от Девы прият, спасти восхотев человечество.


Посем, Ныне отпущаеши: Трисвятое. И по Отче наш:


Тропарь, глас 4:


Небесных воинств Архистратизи, молим вас присно мы недостойнии, да вашими молитвами оградите нас кровом крил невещественныя вашея славы, сохраняюще ны, припадающе прилежно и вопиющия: от бед избавите ны, яко чиноначальницы Вышних сил.


И ныне, Богородичен, глас тойже:


Еже от века утаенное, и Ангелом несведомое таинство: Тобою, Богородице, сущим на земли явися Бог, в неслитном соединении Воплощаемь, и Крест волею нас ради восприим, имже воскресив первозданнаго, спасе от смерти души наша.


